
TITEL:  Tafel van Genade

KORT BESKRYWING: 

Mefiboset wat niks verdien het nie word verhef tot die koning se tafel op grond van die verbond met Jonatan. Dis tekenend van die vrye genade wat ons ontvang in God se nuwe verbond deur Jesus Christus

SKRIFLESING:
2 Sam 4:4; 9:6-13; 16:1 & 4; 19:24-30; 21:7; 1 Kron 8:34; 9:40

TEKSVERSE:
9:13 En Mefiboset het in Jerusalem gewoon, want hy het altyddeur aan die koning se tafel geëet; en hy was lam aan altwee voete.

1.  INLEIDING / AGTERGROND:
Daar was op ‘n tyd ‘n jongman wat baie ongelukkig was.  Sy pa en sy oupa is albei op een dag in die oorlog dood toe hy maar 5 jaar oud was. Hy was ‘n vlugteling in sy eie land en sy lewe was altyd in gevaar. Hy het magtige vyande gehad. Hy kon nooit ‘n kryger wees nie, want hy het ‘n gebrek gehad. Hy kon ook nooit ‘n belangrike pos beklee nie. Eintlik was  sy lewe nie veel werd nie. Daarom het hy eintlik maar weggebly uit die openbare oog.

Dit was  in daardie tyd ‘n baie groot eer om aan die tafel van die koning te eet. Om saam te eet was meer as net ‘n ete - was  ‘n teken van vriendskap en welwillendheid. Vandag nog so in die midde ooste. Om ‘n vyand van die koning te wees het baiekeer die einde van jou lewe beteken, want die koning het die  reg oor lewe en dood gehad. Dit was ‘n eer om familie van die koning te wees, maar wanneer die koning om een of ander rede  die troon verloor, dan was die naaste familie, en veral die seuns se lewens ook in gevaar. Baiekeer is die ou koning se seuns doodgemaak sodat hulle nie later die nuwe koning se troon sou kon bedreig nie. Iemand wat die koning teengestaan het is maklik ‘n dooie hond genoem en kon maklik sterf aan die hand van die koning se soldate.

Toe die koning se soldate hom kom haal het by die huis het hy nie eers daaraan probeer dink om te vlug nie - hoe kan ‘n mens wat lam is aan albei bene dan vlug? Hy was slim genoeg om te weet dat die einde vir hom aangebreek het. Hy het goed genoeg geweet dat die  vorige koningshuis, waarvan hy deel was, die huidige koning vervolg en verdruk het en hom wou doodmaak. Dis hoekom sy kinderoppasser met hom moes vlug toe die nuwe koning aan bewind kom. Dis in hierdie haastige vlug dat sy hom as baba laat val het, en hy verlam geword het. En nou was hy niks meer as net ‘n dooie hond nie.

Dis toe ook net wat hy aan die koning sê toe hy voor hom neerval - O Koning - ek is net ‘n dooie hond!  Plaas van ‘n swaard  hoor hy : Mefiboset! Ek sal jou guns bewys ter wille van die verbond met jou vader Jonatan. Jy sal vir die res van jou lewe aan die koning se tafel eet!

Mefiboset - al is jy lam en beteken jy niks - gee ek jou die erfenis van ‘n koningseun. Mefiboset, al het jy in jou are die bloed van Saul sal ek jou liefhê en jou vereer as ‘n koningsseun.

Liewe vriende - dis genade as ‘n dooie hond aan die koning se tafel kan kom sit - sonder dat hy iets kon doen om dit reg te kry.

 Weet jy - my naam was ook Mefiboset? Ek was ook deel van Saul se geslag. Ek was ook ‘n vyand van die Koning. Ek was ook lam en nikswerd nie. Ek het dinge gedoen wat die Koning gehaat het. Tog het Hy my laat haal en by Sy tafel gebring. Ek het daar niks mee te doene gehad nie. Hy het my laat haal en aan my eer gegee ten spyte van wie ek was en vanwaar ek gekom het. Hy het dit gedoen omdat Hy homself verbind het met ‘n verbond. Die Koning se Seun was self die Middelaar van die Verbond en ons is die erfenis wat Hy vir Homself verkry het!

Hier is ons by die Tafel van die Koning - die tafel van genade. By hierdie tafel kan al die Mefibosets maar kom aansit want vir hulle is daar ‘n volle prys van afrekening deur Iemand anders betaal. En die Koning vra geen prestasie van jou kant om by die tafel te kan kom sit nie. Jy hoef nie soveel ure op ‘n dag te bid, en soveel ure Bybel te lees, en soveel keer per dag te getuig, en fouteloos te lewe en ‘n tiende van jou inkomste vir die kerk gee om hier te kom sit nie. God dryf nie handel met Sy genade nie. Hy gee dit verniet. Hy wag nie om eers te sien wat jy  bydrae voor Hy gee nie, Hy gee eerste, en Hy gee oorvloedig en Hy gee  sonder berou. Dis genade!

In die woorde van John Bond : As jy vir iemand sê : Jy moet God liefhê, dan plaas jy hom onder ‘n wet. As jy vir hom sê: God het jou lief, dan maak jy hom vry! Dis genade!!

Dis een faset van hierdie tafel.

